
Dynnargh!

Wel, ni re dhehwelis dhe’n ober da a dhyski Kernewek ha ni yn kynnyav lemmyn, ytho gwiw
yw dastynerghi agan studhyoryon a bes studhya agan yeth. Ni a dhynnergh ynwedh eth
studhyer nowydh dhe KDL. | yw:

Kynsa Gradh

Ernie a trig yn Kernow; Ffran yn Breten Vyghan; Haiden dhyworth Kembra; Teresa, ha Dillon
ow triga yn Kernow an dhew.

Nessa Gradh

Kirsten, ha Dave, ow triga yn Kernow an dhew.

Tressa Gradh

Catherine yn Kernow.

Na wrewgh ankevi pup-prys da yw gweles agas skrif (dhyworth agas dyskansow po agas

hwedhlow po gwers) omma ytho, mar pleg dhywgh, gwrewgh aga danvon dhymm! Yma’n
drigva e-bost dhe dhiwedh an lyther nowodhow.

Apposyansow Kesva an Taves Kernewek

Ni a’gan beus eth studhyer, dell wodhon, re sewenas y’n apposyansow synsys yn mis Me ha
Metheven hevlyna. Aga henwyn yw:

Kynsa Gradh
Andrew Constance
Clark Langwell — gans bri

Nessa Gradh

Catherine Henderson — gans bri



Tressa Gradh

Jack Warr — gans bri
Ben Gingold— gans bri

Peswora Gradh
Roger Doo
Jerry Forbes

David Hale

Ni a vynn keslowena gansa oll a’ga howlwrians ha govenek bras a’gan beus i dhe besya aga
viaj gans an yeth Kernewek. Ober splann!

Mar kwruss’ta sewena yn apposyans Kernewek, mes ny welydh dha hanow omma, lavar €’
dhyn, mar pleg!

Bagas KDL war anow warlinen gans Jenna

Mar mynn’ta kewsel moy yn Kernewek, porth kov a’n bagasow Zoom war anow rag
studhyoryon KDL.

Yma dew vagas:

Rag studhyoryon 1a ha 2a Gradh, an kynsa ha’n tressa dy’Gwener y’'n mis.
Rag studhyoron 3a ha 4a Gradh, an nessa ha’n peswora dy’Gwener y’'n mis.
An eseghodhow a dhalleth dhe 7:30pm ha pesya rag our.

Gwra danvon ebost dhymm rag an gevren: lili.korawys@outlook.com Dha weles ena!

Jenna Harvey

Keswel gans... genev vy ow honan!

Ervira re wrugavy bos homma an eur ewn dhe dhehweles a dhyski gans KDL (avel dyskador
mes, dell wodhon, henna a styr avel studhyer yn kettermyn!) ha dell wrug dhe’n

dhyskadoron gul an kethsam tra, y tegoodh dhymm leverel neppyth a-dro dh’ow viaj
Kernewek bys y’'n jydh hedhyw.

An achesonys prag y fynnen dyski Kernewek a dheuth a lies fenten ha war-barth i a wrug
dhymm y dhyski. Yn 1978, mar perthav kov anodho yn ewn, gans eth bloodh y tyskis ow
hynsa geryow y’'n yeth awos dyskans “dydh glyb” yn Skol Gynsa Eglos Velyan (Meur ras bras
dhis Mestres Bray!). Ytho, an hasen a veu plensys y’n pols na, dell dhesevav. Diwettha, ha
lemmyn trigys yn Dewnens, y teuth kerensa an yeth Godhalek awos bagas Iwerdhonek
Clannad ha’ga ilow rag an kevres pellwolok “Robin of Sherwood” ow talleth yn 1984, mes
an unn gan an moyha dhe les dhymm, Caislean Oir hy hanow, a omdhiskwedhas yn 1985/6.

Ena, diwettha y’'n keth vledhen na (mis Metheven dell dhesevav y fia) ha my gans myttin
rydh a’n apposyansow kemmyn (16 bloodh ow oos erbyn an eur na), my a welas chaptra a
gevres dastarlesys Pellwolok Soth West henwys An Canker Seth, skrifys gans Jowan King,
aswonnys hedhyw y’n jydh avel Yowann Byghan. An towlennow a dhyskas dhyn nebes
geryow a Gernewek. Kyn keren vy lIwerdhonek (hag y’'n karav hwath), y tybis my dhe vos
genys ha megys yn Kernow ytho y tal dhymm dyski y yeth. Ytho, orth y dhiwedh, my a
skrifas rag degemeres kedhlow moy a-dro dhe’n yeth, ha lytherow dhyworth Brian Webb,
Skrifennyas Kowethas an Yeth ha Wella Brown, Skrifennyas Kesva an Taves, a dheuth. An
nessa kamm o danvon dhe neb unn Raymond Edwards, ordenor Kernewek Dre Lyther yn
Sutton Coldfield. An kynsa dhew dhyskans a dhegemeris (dre lyther heb mar) hag yndella
dalleth a wrugavy.

My a besyas bys yn Dyskans 22 po 23 hag ena hedhi (awos bewnans!). Ena, wosa hockyans
a hwegh bledhen, y tastallethis hag yn 1994 my a ombrofyas an apposyans Kynsa Gradh,
ha’n vledhen a-wosa a’n Tressa Gradh (an kors derowel o Kynsa Gradh, Nessa/Tressa Gradh
ha Peswora Gradh) ha Peswora Gradh yn 1997 (Kesva an Taves). Yn 1996, my a junyas orth
bagas byghan a Gernewegoryon owth assaya selwel an TDKN Kernewek der y wul. Yn trist,
ny’n sawsyn, mes ni oll a sewenas gans merkow da!

Kewsel an yeth ha’y honvedhes o an rannow kalessa ragov mes esya o an gramasek. Da yw
genev hwedhla yn Kernewek ha neppyth na wodhowgh ahanav martesen yw my dhe
waynya Hanaf Morgarer yn Esedhvos Kernow 1998, Skala Ros Mordon-Carader yn kesstrif
Gorsedh Kernow 2007 yn Pennsans, ha medalen Awen y’n Esedhvos 2020 oll rag yeth plen.
Hedhyw yn jydh nyns eus lies chons dhymm a gewsel an taves marnas tavosa ow gour ha
klappya gans an enevales dov (hwegh anedha) mes, dell welowgh, my a’n skrif hwath!

Duw Genowgh!

Kooth via gweles moy ober gans studhyoryon KDL omma yn An Kesskrifer, skrifow
dhyworth dyskansow, erthyglow, hwedhlow kott po gwers kyn fo. Danvon e’ dhyn mar pleg
dhe syharner@gmail.com po kernewekdrelyther@hotmail.com. Meur ras!

